
Кереш.

1917 елның февраль революциясеннән соң властька килгән вакытлы хөкүмәт чорында халык мәгарифе өлкәсендә реформалар уздыру мөмкин булмый. Моңа интеллигенциянең төрле оешмалары һәм мәктәп реформасының күпсанлы проектлары барлыкка килү дә ярдәм итми.

1917 елның 20 мартында Вакытлы хөкүмәт тарафыннан “Дини һәм милли чикләүләрне бетерү турында” карар кабул ителә. Карар нигезендә Русия империясенең рус булмаган халыкларына тарихта беренче буларак җитештерү, сәүдә, мәгариф, мәдәният, хәрби хезмәт өлкәләрендә руслар белән тигез хокуклар бирелә. Әлеге халыклар социаль-икътисади, мәдәни үсеш юлларын билгеләү, сәяси аңнарын үстерү, дәүләтчелек мәсьәләләрен хәл итү өчен милли оешмалар төзи башлыйлар.

Төрки халыклар арасында оештыру эшләрен башлап җибәрүдә Дәүләт Думасының мөселман фракциясе активлык күрсәтә. 15-17 мартта Петроградта фракция тарафыннан уздырылган киңәшмәдә Ә. Цаликов (рәис), С. Алкин, З. Вәлиди, Ш. Мөхәммәдъяров, Т. Бигиев һ.б. катнашында Русия мөселманнарының Вакытлы Үзәк бюросы төзелеп, аңа Бөтенроссия мөселманнары съездын чакыру, үзенең эше белән халыкны таныштыру өчен “Известия Временного Центрального бюро мусульман” исемле газета чыгару бурычы йөкләтелә1.

 Татар буржуазиясе һәм руханилары тәэсирендә Бөтенрусия мөселман укытучылары союзы эшчәнлеге үсә, киңәя башлый.

Февраль революциясеннән соң ук Казан шәһәрендәге татар укытучылары үзләренең җәмгыятен төзиләр. Тиздән мондый җәмгыятьләр Уфа, Оренбург һ.б. шәһәрләрдә барлыкка килә
.

Казан мөгаллимнәре Бөтенрусия мөселман укытучылары съездын үткәрү эшен башлап җибәрә. Аларның төп максаты булып Русия мөселман укытучыларының бердәм союзын төзү тора. Әлеге теләк Оренбург, Уфа, Саратов укытучылары тарафыннан да хуплана, съездга әзерлек эшләрен башлап җибәрәләр.

Съездның эшчәнлегенә багышланган махсус хезмәтләр юк. Курс эшебезне язу барышында күбрәк 1917 елгы “Йолдыз”, “Кояш” газеталарына, “Сөембикә” журналына таяначакбыз.

Без шулай ук Мәхмүтова А.Х.
, Мөхәрәмов М.К.
, Таһиров И.Ф.
, Тутаев М.З.
, Хабетдинов А.Ю.
, Хәйретдинов Р.Г.
, Биктимерова Т.Ә.
, Дәүләт Н.
 хезмәтләренә мөрәҗәгать итәчәкбез.
Съездны тәбрикләп хатлар, телеграммалар алына. Съездга төрле матбугат вәкилләре җыйнала һәм “Кояш”, “Йолдыз” газеталары бу хакта күп язалар.

Курс эшебезнең “Съездның барышы һәм карарлары” дигән бүлеген язганда, төп нигез булып “Кояш” һәм “Йолдыз” газеталары хезмәт итте. Съездның барышын өйрәнгән фәнни хезмәтләр булмаганга, матбугат мәкаләләренә таянырга туры килде. 
Курс эшебезнең структурасы кереш, төп өлеш, йомгак һәм файдаланылган чыганаклар һәм әдәбият исемлегеннән гыйбарәт. Төп өлеш үзе ике бүлектән тора:

1. Съездның чакырылышы.

2. Съездның барышы һәм карарлары.

Максатыбыз: I Бөтенрусия мөселман укытучылары съездының төп нәтиҗәләре һәм әһәмиятеначыклау.

Максатыбызга ирешү юлында алдыбызга түбәндәге бурычларны куйдык:

1. Съездга багышланган барлык чыганаклар һәм әдәбият белән танышу.

2. Съездның төп максатын ачыклау.

3. Съездның барышын һәм нәтиҗәләрен өйрәнү.

I бүлек.

Съездның чакырылышы.

Казан мөгаллимнәренең бер байрак астында хәрәкәт итәргә теләүләренә иске хөкүмәт һәрвакыт каршы чыга, төрле киртәләр кора. Аларны мөгаллим, учитель, русча укытучы, татарча укытучыларга, ирлек-хатынлык буенча бүлеп бер-берсенә бөтенләй капма-каршы сыйныфлар итеп күрсәтергә тели
.

1917 елның мартында чыккан “хөррият кояшы” күптән уйлап йөреп ирешә алмаган теләкләрне тормышка ашырырга вакыт җиткәнлеген күрсәтә. Иң беренче эш итеп мөгаллим-мөгаллимә, учитель-учительница дип йөртүне бетереп, укытучылар исеме астында хәрәкәт итәргә һәм Казанда “укытучылар” җәмгыяте төзергә карар бирәләр
. 

Казан укытучылар җәмгыяте учредительный собраниягә һәм Бөтенрусия мөселманнары съездына әзерләнер өчен укытучылар съезды ясарга карар бирә. Съездга әзерлек эшләре мөселман укытучылар күбрәк булган урыннарны барлау һәм алар белән хәбәрләшүдән башланып китә
.

Уфа һәм Оренбург укытучыларының съездны үзләрендә үткәрергә теләк белдерү мөмкинлеген истә тотып, Казан укытучылары иң элек аларның фикере белән кызыксына. Алар съездның Казанда үткәрелүен хуплап һәм үзләренең дә аларга кушылырга теләүләрен белдереп телеграмма җибәрәләр
.

I Бөтенрусия мөселман укытучылары съездын 1917 елның 20 апрелендә Казанда уздырырга карар бирелә. Бу хакта вакытлы матбугатта күп языла, хәбәрләр бирелә
.

Съезд турында хәбәр итеп барлык мәдрәсәләргә, Кавказга, Кырымга, Төркиягә телеграмма һәм хатлар җибәрелә. Русиянең барлык төбәкләреннән вәкилләр көтелә. Әлеге съездга ирләрдән дә, хатын-кызлардан да делегатлар кертелә. Мәскәүдә уздырылачак гомуми укытучылар съездына җибәрергә вәкилләр сайлана.

Ләкин юллар киселү сәбәпле, сайланган илчеләр бара алмый кала. Җәмгыять съездга үзенең мөнәсәбәтен белдереп телеграмма юллый
.

Җәмгыять мөселман  укытучылар башка милләтләр белән бергә хәрәкәт итәргә тиеш дип саный
. Ул бөтен Русиядәге мөселман укытучыларының җыелып, оешып эш итүләрен тели.

I Бөтенрусия мөселман укытучылары съездының төп максаты булып Русиядәге мөселман укытучыларын бер байрак астына җыю тора. Бары тик берләшеп кенә сәяси, иҗтимагый хокукларга ирешергә мөмкин дип саный. Һәр милләт укытучылар белән иҗади  мөнәсәбәттә торуны кулай күрә. Укытучылар җәмгыяте фикеренчә, мөгаллимнәр кайсы гына милләт вәкиле булсалар да бер максаттан чыгып эш итәләр. Җәмгыять сәяси һәм иҗтимагый хокукларга ирешү өчен эшче халык белән берләшүне, милләтләр оешмасы белән эш итүне тиеш таба. Учредительный собраниягә вәкил җибәрү күздә тотыла. I Бөтенрусия мөселман укытучылары съездында, нигездә, шушы мәсьәләләр күтәрелә.

II бүлек.

Съездның барышы һәм карарлары.

Бөтенрусия мөселман мөгаллимнәренең I съезды 1917 елның 20 апрелендә Казан шәһәренең “Мөхәммәдия” мәдрәсәсе залында башланып китә. Хакимият коллыгыннан кисәк бушап калган мөгаллимнәр үзләренең көрәштәшләре - мөгаллимнәргә махсус урыннар хәзерләп, аларга искиткеч матур бер илтифат күрсәтәләр
. 

Съездда барлыгы 150 чамасы укытучы катнаша. Аларның илле бише читтән килгән вәкил-вәкиләләр. Матбугат әһелләре һәм зыялылардан да шактый кешеләр була
. 

Беренче мәҗлескә рәис итеп Әхмәтҗан Мостафин, аңа ярдәмчеләргә Габдулла Шнаси (башка мәҗлесләрнең һәркайсында Шнаси идарә итә), Фатыйма Дәүләткилдиева, сәркатиблеккә Исхак Рәхмәтуллин, Гыйльминур Нугаева, Сәлах Камал сайланалар
.

Оештыру эшләре төгәлләнгәч, вәкилләр съездны тәбриклиләр, телеграммалар укыла. Съездның программасы, мәҗлеснең тәртибе турында доклад тыңлана. Съездның программасы:

1) укытучыларны оештыру өчен төбәк, өяз, губерна, мәркәз бюролар ясау;

2) халыкка фикер таратуда, агитациядә нинди юл белән хәрәкәт итү.

3) мәктәп-мәдрәсәләр мәсьәләсе
.

 Бу көнге кичке мәҗлестә бөек әдибебез Гаяз Исхакыйга, Вакытлы хөкүмәт әгъзалары Чхеидзе, Родзянкога, Мәгариф министры Керенскийга, укытучыларны Николай тырнагыннан коткарган, сугыштан азат иткән Гайсә морза Еникеевкә, Габдулла Бубига, мөслимәләрнең мәркәз бюросына, учительләр союзына  һәм инородецлар бюросына тәбрик телеграммалры җибәрү өчен биш кешедән торган комиссия төзелә
.

Әлеге съездда бик күп мәсьәләләрне чишү, карар кабул итү яшерен тавыш бирү юлы белән башкарыла. Барлык делегатлар да тавыш бирә алмый, бу күп кенә аңлашылмаучанлыкларны китереп чыгара. Шуның өчен “Съездда кемнәр тавыш бирергә хаклы?” – дигән сорау куела. Моңа каршы түбәндәге җавапны алалар: “Мөгаллимлекне ихтыяри ташлап башка эшкә керешкән кешеләрне тавышка катыштырмаска карар бирелә, алар өчен почетный урыннар әзерләнә. Гаскәрилек, яхуд башка берәр сәбәп белән мөгаллимлекне мәҗбүри ташлаган кешеләр тавышка малик иттереп калдырылалар”
.

М. Корбангалиев съездның уставы хакында доклад укый. Әлеге уставны тикшерү өчен ун кешелек комиссия сайлана. Комиссиягә төрле төбәкләрдән килгән вәкилләр кертелә.

21 апрельдән съездда Г. Шнаси идарә итә башлый. Бу көнне докладларны бастыру-бастырмау хакында күп кенә фикерләр әйтелә. Нәтиҗәдә, күпчелек тарафыннан докладларны бастыру тиеш дигән карар кабул ителә. Бу эшне тикшерү өчен комиссия сайлана
.

Бу көнне Б. Хәбиб, Нургали Нәдиев, Г. Шнаси, Ф. Исмәгыйлев, Г. Хәбиб, М. Мәрдәния һ.б. вәкилләр тарафыннан докладлар укыла. Нәҗип Хәлфин һәм Газиз Гобәйдуллин федератив республика һәм территориаль автономия хакында кыска гына мәгълүмат бирәләр
.

23 апрель көнне төп мәсьәлә булып Мәскәүдә узачак I Бөтенрусия мөселманнары съездына вәкилләр сайлау тора. Съездга күпме вәкил җибәрү хакында төрле фикерләр әйтелә. Кайберәүләр 2-5, Г. Гобәйдуллин аннан да күбрәк вәкил җибәрүне тиеш таба. М. Корбангалиев һәм Касыйм хәзрәт ун вәкил җибәрергә тәкъдим ясыйлар. Съездга ун вәкил җибәрергә дигән карар кабул ителә. Вәкилләрнең ничәсе хатын-кызлардан, ничәсе ир-атлардан булырга тиеш дигән сорау куела. Моңа, “чикләү булмаска тиеш, съездга бары эш күрә алырлык кына кешеләр җибәрелергә тиеш”, - дип җавап бирәләр. Съездга вәкил итеп түбәндәге кешеләрне җибәрергә карар бирелә:

1) Газиз Гобәйдуллин,

2) Фатыйма Дәүләткилдиева,

3) Мөхетдин Корбангалиев,

4) Әхмәтҗан Мостафин,

5) Габдулла Шнаси,

6) Шәбих Кенәзкиев,

7) Мәрьям Мөштәриева,

8) Сәлах Камал,

9) Мәрьям Мәрдәнова,

10) Гыйльминур Нугаева
.

Болардан тыш, үз акчалары белән съездга барырга теләүчеләр дә була. Аларга каршы киләләр, бу эшнең мөмкин түгеллеген аңлаталар. Ләкин бу фикерне башлап таратучы Г. Корбангалиев икәнлеге беленгәч съездга үз акчалары белән делегат итеп җибәрергә рөхсәт бирелә.

Бу әгъзаларның һәрберсенә аена йөз иллешәр сум акча түләү турында карар кабул ителә. “Бу акча кайдан алына?” – дигән сорау куялар. Мөселман комитетларыннан, земстводан, укытучылар җәмгыятеннән ярдәм сорарга кирәклеге әйтелә. Казнадан да йөз мең сум алырга булалар
.

Сугыш мәсьәләсе дә съездда төп урыннарның берсен алып тора. Сугыштагы укытучыларны кайтару турында бик күп фикерләр әйтелә. Аның мөселманнар өчен зарарлы булуы турында сөйлиләр.

Ислам Һәм Чыңгыз хан сугышларын да искә алалар. Г. Гобәйдуллин үз чыгышында Чыңгызны яклый, аның үз хокукларын яклап кына сугышуын әйтә
. 

Т. Бәдигъ үз чыгышында сугышка өч яктан каравын әйтә:

1) гражданлык,

2) инсаният,

3) татарлык.

Аның фикеренчә, инсаният ягыннан караганда, бу сугыш дөрес түгел. “Читләргә һөҗүм ярамый “, - ди ул. “Гражданлык җәһәтеннән ярамаганын тарихи көннәр күрсәтте. Татарлык ягыннан караганда дошманлыктан башка нәтиҗәсе юк”, - дип сүзен дәвам итә
. 

Х. Мөхетдинов эшче һәм солдат депутатларының бу хакта чыгарачак карары белән танышу өчен ике вәкил җибәрик, дигән теләк белдерә.Әлеге теләк кабул ителә һәм ике вәкил сайлана. 

Съезд барышында ике юнәлеш барлыгы ачыклана:

1) прогрессив,

2) реакцион. 
Бу бигрәк тә сугыш мәсьәләсен хәл иткәндә күренә. Берәүләр Вакытлы хөкүмәт сәясәтен яклап чыкса, икенчеләр тәнкыйтьлиләр, сугышның бетерелүен һәм тынычлык урнашуын телиләр
.

Мәскәүдә уздырылачак I Бөтенрусия съездына үзләреннән ун вәкил җибәрүләренә каршы чыгучылар да табыла. Шундыйларның берсе – Ф. Туктаров. Ул укытучылар съездына вак бер эш итеп кенә карый. Ф. Туктаров бу эше белән мәҗлеснең ризасызлыгын уята. Мәҗлес матбугат аркылы протест бирергә карар кыла
.

25 апрель мәҗлесендә Нургали Нәдиев съездның уставы белән таныштыра. Уставның “Русиядәге төрек-татар укытучылар берлеге” дигән исеме күпләр тарафыннан ризасызлык уята. Бик озак киңәшкәннән соң “Русиядәге мөселман укытучылар берлеге” дип үзгәртелә.

Уставтагы “Милли бөтенлегебезне саклау юлында” дигән җөмлә дә бик күп ыгы-зыгы китереп чыгара. “Милли-дини”, “милли” дип үзгәртергә тәкъдим итәләр. Касыйм хәзрәт “милли-дини” булсын дигәч, бу теләк кабул ителә
.

Эшчеләр белән берләшү турындагы маддә укылгач зур тавыш чыга. Сәбәбе: эшчеләр забастовка ясаган вакытта укытучыларга да катнашырга туры киләчәк.  Бу, үз чиратында, мәктәп-мәдрәсәләрдә уку-укыту эшләренә зур зыян китерәчәк, забастовка вакытында укытуны туктатырга туры киләчәк. Әлбәттә, эшчеләр белән укытучыларның берләшүен яклап чыгучылар да табыла. Ике якның да фикерен тыңлагач әлеге маддә төшереп калдырыла
.

Казанда укытучыларның мәркәз бюросы төзелә. Аның ун әгъзадан торырга тиешлеген хәбәр итәләр. Әлегә вакытлыча гына әгъзалар сайларга карар бирелә. Аларга хезмәт хакы билгеләү турында фикерләр тагын аерыла. Кенәзкиев, берничә мең сум акча билгелик тә, алар үзара бүлешерләр, ди. Нәдиев сәркатиб белән рәискә күбрәк хезмәт хакы бирү яклы. Г. Гобәйдуллин белән Г. Шнаси һәрберсенә тигез итеп бүлүне тәкъдим итәләр. Һәрберсенә йөз иллешәр сум хезмәт хакы түләү турында карар кабул ителә
.

Яшерен тавыш бирү юлы белән түбәндәге кешеләр мәркәз бюрога әгъза итеп сайлана:

1) Фатыйма Дәүләткилдиева (иң күп таыш җыючы),

2) Габдулла Шнаси,

3) Газиз Гобәйдуллин,

4) Әхмәтҗан Мостафин,

5) Нургали Нәдиев,

6) Шәйхулла Кенәзкиев,

7) Мөхетдин Корбангалиев,

8) Шәһәр Шәриф,

9) Хатиб Мөхетдинов,

10) Борһан Хәбиб.

Аларга кандидат итеп

1) Исхак Рәхмәтуллин,

2) Мәрьям Акимбетова,

3) Мәрьям Мөштәриева,

4) Мәрьям Мәрәдимова,

5) Мансур Ишмаевлар сайлана
.

Съездда мәктәп-мәдрәсә мәсьәләләре дә игътибарсыз калмый, әлбәттә. Дини мәктәпләр мәсьәләсе аеруча зур шау-шу тудыра. Күпчелек вәкилләр мәктәпләрнең диннән аерылуына каршы чыга
.
Г. Гобәйдуллин үз чыгышында алда әйтелгән фикерне күәтли. Ул, дини мәктәпләр хөкүмәттән аерылмаса да ярый, ди
.

Дини мәктәпләр руханилар идарәсенә бирелергә тиеш дигән карар кабул ителә. Аларны тикшерүче махсус орган булган. Әлеге мәктәпләрнең мөдирләре зыялы халык тарфыннан сайлап куела. Урта мәктәпләрне бетергән шәкертләр имтихансыз имамлык дәрәҗәсе алу өчен укырга керә алганнар. Дини мәктәпләр бер имам кулы астында булмаска тиеш дигән фикергә киләләр. Нәшрият эше, мәктәпләр өчен кирәкле китаплар таратуны бюрога тапшыралар
.

Педагогия-тәрбия турындагы хезмәтләрне бастыру, чит телдән тәрҗемә итү, моның өчен акча табу кебек эшләр дә бюрога йөкләтелә
.

Бюроның эшләре күбәеп киткән очракта читтән ярдәмче әгъзалар чакыру да карала. Мәркәз бюрога рәис итеп Габделгазиз Гобәйдуллинны сайлыйлар. Аның ярдәмчесе итеп Фатыйма Дәүләткилдиева, сәркатиблеккә Нургали Нәдиев билгеләнә
.

Бөтенрусия мөселман укытучыларының I съезды нигездә оештыру мәсьәләләренә игътибар итә. Түбәндәге карарлар кабул ителә (документтагыча бирелә):

1. Укытучылар берлеге өчен Казан тәгаен ителә.

2. Русия хөкүмәтенең ысул идарәсе федератив булсын.

3. Урта Русия җөмһүрияте өчен экстерриториаль автономия булсын.

4. Сугыш сафында, тылда һәм оборонадагы мөселман укытучылар хәзердән үк азат ителсен.

5. Сугыш бетсен, бөтен милләтләрнең хокуклары тәэмин ителгәнгә кадәр корал ташланмасын1.

1917 елның 27 апрелендә I Бөтенрусия мөселман укытучылары съезды ябыла. Килгән вәкилләр шат күңел, күтәренке рух белән таралышалар.

Гомумән, I Бөтенрусия мөселман укытучылары съезды игътибарын күбрәк оештыру эшләренә юнәлтә. Ул укытучыларны кузгатып җибәрә, аларның активлыгын арттыра. Әлеге съезддан соң урыннарда җыелышлар, съездлар уздырыла. Аларның максаты булып укытучыларның хокукларын арттыру, мәгарифне үстерү тора.

Йомгак.

I Бөтенрусия мөселман укытучылары съезды 1917 елның 20-27 апрелендә Казан шәһәрендә уза. Съездның төп максаты итеп Русия мөселман укытучыларының бердәм союзын төзү тора. 

Съездның иң төп карарларының берсе булып Мәскәүдә уздырылачак I Бөтенрусия мөселман укытучылары съездына делегатлар сайлау тора. Түбәндәге кешеләрне вәкил итеп җибәрергә карар кылына:

1) Газиз Гобәйдуллин,

2) Фатыйма Дәүләткилдиева,

3) Мөхетдин Корбангалиев,

4) Әхмәтҗан Мостафин,

5) Габдулла Шнаси,

6) Шәбих Кенәзкиев,

7) Мәрьям Мөштәриева,

8) Сәлах Камал,

9) Мәрьям Мәрдәнова,

10) Гыйльминур Нугаева.

Әлеге вәкилләр белән бергә үз акчаларына барырга теләүче кешеләр дә табыла. Аларга съездга барырга рөхсәт бирәләр.

Съездда “Кемнәр тавыш бирергә хаклы” булу мәсьәләсе тикшерелә. Моннан соң докладаларны бастыруны мәҗбүри куялар.

Сугыш сафында, тылда һәм оборонадагы мөселман укытучыларын азат итү турында күп фикерләр әйтелә. 

Русия мөселман укытучылар берлеге төзү турында карар кабул ителә. Казанда укытучыларның мәркәз бюросы төзелә.

Рәисе: Г. Гобәйдуллин.

Ярдәмчесе: Ф. Дәүләткилдиева.

Сәркатибе: Нургали Нәдиев.

Съезд укытучыларның эшчеләр белән берләшүенә каршы чыга. Сәбәбе: уку-укыту эшләренә зыян килү мөмкинлеге. Эшчеләр забастовка ясаганда мәктәпләрдә укытуны туктатып торырга туры киләчәк.

Дини мәктәпләр мәсьәләсе дә игътибарсыз калмый. Аларны хөкүмәттән аермаска, ләкин вазыйфаларын бераз чикләргә дигән карар кабул ителә.

Русия хөкүмәтенең төп идарә формасы федератив республика, ә урта Русия җөмһүрияте өчен экстерриториаль втономия булсын дигән теләк белдерелә.

Гомумән, I Бөтенрусия мөселман укытучылары съезды күбрәк оештыру  мәсьәләләренә игътибар итә. Аның ныклап әзерләнмәгән булуы күзгә ташлана. Моны, хәтта, съездда катнашкан вәкилләр дә үз докладларында әйтеп үтәләр. Әлеге кимчелекнең төп сәбәбе итеп съездның бик кыска вакыт эчендә чакырылуын күрсәтергә кирәктер.

Съезддан соң укытучыларның активлыгы арта. Урыннарда мөгаллимнәр җыелышлар, хәтта съездлар уздыралар.

Аларның барысында да сүз татар халык мәгарифен үстерү, мәктәпләрне казна хисабына тоту, укытучыларның хокукларын рус укытучыларыныкы белән тигезләштерү кебек проблемалар тирәсендә бара.

Файдаланылган чыганаклар һәм әдәбият исемлеге.

